
Annwyl Huw Lewis

Par: Cyllid Dynodol Chweched Dosbarth Awdurdod Lleol 2014-15 – Yn amodol ar gynnig ffurfiol
o gyllid grant

Yn dilyn derbyn eich llythyr dyddiedig 30 Hydref 2013, mae’n ddrwg gennyf eich hysbysu bod y
cynigion a geir ynddo wedi peri cryn anesmwythyd a phryder ymysg penaethiaid ysgolion uwchradd y
sir o ganlyniad i raddfa’r gostyngiad o ran cyllid a’r effaith posibl ar y disgyblion sydd yn y 6ed
dosbarth ar hyn o bryd.

Ar ôl derbyn y dyraniad grant dynodol ar gyfer 2014/15, rydym yn canfod y bydd Ysgolion ôl-16
Gwynedd yn wynebu gostyngiad ariannol o £288,358 (8.6%), sy’n gyfwerth â gostyngiad yn nhermau
real o £321,716 (9.6%).

Am y rhesymau canlynol, ‘rydym yn gofyn yn garedig i chi ystyried gwella’r cap gostyngiad cyllido
awdurdodau lleol o 10% sydd eisoes mewn lle:

1. Nid yw ysgolion wedi derbyn unrhyw wybodaeth ariannol ddynodol ymlaen llaw o effaith y
system gyllido newydd a’i fethodoleg. Nid ydym felly wedi gallu cynllunio ar gyfer y
gostyngiad ariannol sylweddol ac annisgwyl hwn. Mae’r ddeddfwriaeth bresennol ar gyfer
cyllido ysgolion yn nodi ei bod yn ddyletswydd ar Awdurdodau Lleol i ddarparu
“….amcangyfrifon o’r cyllid a ddyrennir i ysgolion dros y ddau gyfnod cyllido dilynol …”, ni
dderbyniwyd hynny ar gyfer y grant ôl-16.

2. Nifer disgyblion yn 6ed Dosbarth Ysgolion Gwynedd ym mis Medi 2009 714, Medi 2010 729,
a Hydref 2013 718 a rhagwelir bydd yn 812 ym mis Medi 2014. Nid yw’r fethodoleg a
ddefnyddir i fwydo’r system gyllido newydd ond yn darparu cyllid ar gyfer 685 o ddisgyblion
am y flwyddyn ariannol 2014/15, sydd yn sylweddol is na’r niferoedd yn y rhaglen bresennol
a’r nifer rhaglenni a ragwelir ar gyfer Medi 2014. ‘Rydym yn cwestiynu’r sail rhesymegol yn
y fethodoleg o gynnwys gostyngiadau yn nifer disgyblion a ragwelir ar gyfer Medi 2014, 2015
a 2016 yn y cyfartaledd a ddefnyddir ar gyfer y pedair blynedd. Mae hyn yn arwain at gyflymu
gostyngiad grant cyn y gostyngiad a ragwelir yn nifer disgyblion. Ymddengys yn anfoesol bod
disgyblion heddiw yn derbyn llai o gyllid oherwydd y rhagwelir gostyngiadau yn nifer y

disgyblion yn y dyfodol. Mae symud o egwyddor o gyllido’r flwyddyn gyllidol nesaf 100% ar
sail y ddarpariaeth bresennol, hynny yw y gwir niferoedd a’r rhaglenni astudio presennol, i
egwyddor o gyllido ar sail rhagolygon niferoedd a rhaglenni dysgu amrwd ac ansicr iawn dros
y tair blynedd nesaf yn afresymol. Fe fydd hynny yn arwain at gyllido ar lefel wahanol iawn
i’r ddarpariaeth bresennol ar lefel Awdurdod Lleol ac yn enwedig ar lefel ysgol unigol.

3. Mae’r gostyngiad yn groes i Ymrwymiad Cyllido Addysg Llywodraeth Cymru.

4. Mae ysgolion wedi ymrwymo i barhau’r ddarpariaeth addysg a roddir ar hyn o bryd i
ddisgyblion blwyddyn 12 a fydd yn trosglwyddo i blwyddyn 13 ym mis Medi 2014.

5. Er mai’r Awdurdod Lleol sy’n pennu dosbarthiad y grant ôl-16 i ysgolion unigol, byddai
opsiwn dosbarthu ar draws y bwrdd yn arwain at wir doriad o 9.6% i bob ysgol, tra byddai
opsiwn rhesymegol arall o ran dosbarthu yn arwain at wir doriad i’r tair ysgol unigol yr
effeithir waethaf arnynt o £191,081 (27.5%), £57,544 (20.8%) a £94,519 (10.0%).

Mae perygl gwirioneddol y bydd gweithredu gostyngiadau mor sylweddol yn frysiog yn gwneud
niwed mawr i ansawdd addysg y disgyblion hyn. Gellir sicrhau nad ydym yn wynebu canlyniadau
mor gatastroffig trwy reoli’r gostyngiad mewn ffordd resymol a doeth ac felly erfyniwn arnoch i
adolygu’r cap cyllido fel mater o frys . Ein cais yw gwella’r cap cyllido ar gyfer awdurdodau lleol i
5% neu lai, a fyddai o gael sêl bendith, yn gynnydd o ran cyllid a fyddai’n cael ei groesawu. Byddai
rhai ysgolion, fodd bynnag, yn dal i wynebu gostyngiad ariannol sylweddol.

Mae amser yn ein herbyn a buasem yn gwerthfawrogi ymateb prydlon fel y medrwn hysbysu
Disgyblion, Rhieni, Staff a Llywodraethwyr ohono.

Yn gywir,

Cyng. Sian Gwenllian
Dirprwy Arweinydd y Cyngor ac
Aelod Cabinet dros Addysg a Phlant a Phobl Ifanc


